
	గీ.	
చిల్కుచిల్కునఁ దేనియల్ చీలుకఁ గులీకి, పలుకఁగారాదె సిగ్గు నిప్పచ్చరముగఁ

జెలులటక్కులఁ దలఁపున నిలుపఁబోక, మానినీమణి తమిఁ దీర్చి మనుపు మిపుడు.

	క.	
అగ్గలపువలపుసొలపులఁ, బెగ్గిలి నిను వేఁడుకొనెదఁ బ్రియమారఁగ నన్

బిగ్గఁ గవుంగిటఁ గూర్పవె, సిగ్గెల్లను వీడనాడి చిగురుంబోఁడీ.

	క.	
న న్నన్యుం  గా నెన్నక, సన్నకసన్నగను గోర్కె సమకూర్పవె నీ

కన్నెఱికపుమున్నెఱికపు, మున్నెఱికలు సూపనేల ముద్దులబాలా.

	వ.	
అని యనేకప్రకారంబులఁ బ్రార్థించిన నమ్మించుఁబోఁడి యించుక తల వంచి

యూరకున్న సంగడికత్తియ లజ్జంగమేశ్వరున కిట్లనిరి.

	క.	
జంగమదేవర వని యొక, భంగిం దాగితిమి గాక బాపురె నిన్నున్

భంగించి పాఱఁ దఱుమమె, లొంగక మఱియొక్కరైన లోకం బెఱుఁగున్.

	క.	
అఱమఱ లేటికి మాతో, మఱిమఱిఁ గొఱగాని వెడఁగుమాటలు పలుకన్

వెఱవపు మంచిదె మాచే, నెఱిఁగెదుగద యింక నిపు డహీనగుణాంకా.

	చ.	
సరిసరి మంచిజాణవె విచార మిఁ కేటికి నన్యకామినీ

సురతవిహారలంపటతఁ జొక్కు చు మేలము లాడవచ్చె నీ

కరణి మెలంగుచుండుటకుఁ గాదనువారలు లేరు ధాత్రిపై

హరిహరి యింతదుండగపుటాటలఁ గంటిమె యెందు నేనియున్.

	క.	
తిరుసుక దినునీ వెంతెర, కర మరుదుగ నుదుటఁ గన్ను గలవాఁ డైనం

దరలి చనగలఁడె మాతో, నిరసించి యహహ కడిందివింతలు పుట్టెన్.

	క.	
కావరమున మాచెలిపై, నీవిధమునఁ గన్ను వేసి యెలవించెద హా

మావారు విన్న జంగమ, దేవర ననుకొన్న నీకుఁ దిప్పలు రావే.

	వ.	
అనిన నజ్జోగిరాయండు వారల కి ట్లనియె.

	మ.	
పలుచందంబుల వేఁడుకొన్న నకటా బాలామణిం గూర్పకే

చల మారం గలగిం(హిం)పఁజూచితిరి వాచాలత్వము ల్మీఱ నె

చ్చెలు లి ట్లందఱు మీరు గల్గుటకు రాజీవాననుం గంతువా

లలరుందూపులపాలఁ బో నిడెదరా హా యెంతగయ్యాళులే.

	మ.	
కలకంఠంబులు శారికల్ శుకములుం గాదంబముల్ భృంగముల్

బలము ల్తోడుగ వెంట నంటి కొలువన్ బాలానిలంబు ల్కెలం

కుల రాఁ బంకజవైరి మింట వెలుగం గో యంచుఁ బెల్లార్చి మీ

కలకంఠీమణిపై మరుం డెదురుచోఁ గాపాడఁగా నేర్తురే.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 23 జనవరి 2023న 04:19కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

